
Артыкул  знаёміць  з  праектам  па  музейнай  актуалізацыі  першага  айчыннага  даследавання,
прысвечанага  Сімяону  Полацкаму  — дысертацыі  М. Прашковіча,  прысвечанай  ранняй  творчасці  паэта
ХVІІ ст.  Закранаецца  гісторыя  стварэння  ўнікальнага  рукапісу  і  паступлення  яго  ў  фонды  НПГКМЗ,
разглядаюцца прычыны, па якіх тэкст застаўся неапублікаваным. Акцэнтуецца ўвага на значэнні даследавання
для беларускай навукі і для практычнай дзейнасці Музея-бібліятэкі Сімяона Полацкага.

8  верасня  1990  г.  у  Полацку,  на  радзіме  Францыска  Скарыны,  быў  адкрыты  Музей  беларускага
кнігадрукавання,  які  размясціўся ў будынку  XVIII ст.,  былым жылым корпусе  Богаяўленскага  мужчынскага
манастыра. Сёлета Музей кнігадрукавання адзначае сваё 30-годдзе, з'яўляючыся адным з самых папулярных
музеяў  Полацка  і  Беларусі.  Створаны  да  500-годдзя  з  дня  нараджэння  першага  беларускага  і
ўсходнеславянскага кнігадрукара, музей прысвечаны кнізе ва ўсіх яе праяўленнях — ад рукапісаў да сучасных
выданняў. Праходзячы праз яго 15 залаў, наведвальнік здзяйсняе захапляльнае падарожжа па нашай кніжнай
гісторыі і знаёміцца пры гэтым з дзейнасцю найбольш славутых беларускіх асветнікаў, пачынаючы з Ефрасінні
Полацкай.  Асабліва  падрабязна  разглядаецца  жыццёвы  шлях,  выдавецкая  дзейнасць  і  значэнне  для  нашай
гісторыі  і  культуры  постаці  Францыска  Скарыны,  значная  ўвага  ўдзяляецца  і  яго  паслядоўнікам:  Сымону
Буднаму, Васілю Цяпінскаму, братам Мамонічам і іншым. 

У  1994  г.  у  тым  жа  будынку  была  створана  мемарыяльная  экспазіцыя,  прысвечаная  яшчэ  аднаму
славутаму палачаніну, асветніку, беларускаму і рускаму пісьменніку, педагогу Сімяону Полацкаму — Музей-
бібліятэка Сімяона Полацкага. Размясціўся ён на тым самым месцы, дзе ў  XVII ст. у драўляным на той час
будынку манастыра знаходзілася брацкая школа, у якой атрымліваў пачатковую адукацыю Самуіл Пятроўскі-
Сітняновіч. Пазней, пастрыгшыся ў манахі і  прыняўшы імя Сімяон, ён тут жа працаваў настаўнікам. Такім
чынам, эта адзінае дакладна ўстаноўленае ў горадзе месца, дакладна звязанае з Сімяонам Полацкім.

На працягу 25-ці гадоў Музей-бібліятэка,  што ўяўляе сабой своеасаблівы сімбіёз музея і  навуковай
бібліятэкі, служыць таксама навуковай лабараторыяй для збору і вывучэння матэрыялаў, звязаных з жыццём і
дзейнасцю вядомага палачаніна. Пачынаючы з 1999 г., кожныя 5 гадоў на базе Музея-бібліятэкі праводзіцца
Міжнародная навуковая канферэнцыя, якая збірае даследчыкаў з Беларусі,  Расіі, Украіны і іншых краін для
абмеркавання шырокага кола пытанняў, звязаных з біяграфіяй Сімяона Полацкага і характарыстыкай яго эпохі.

Так,  21—22  лістапада  2019 г.  адбылася  V Міжнародная  навуковая  канферэнцыя  «Сімяон  Полацкі:
светапогляд,  грамадска-палітычная  і  літаратурная  дзейнасць»,  прысвечаная  390-годдзю  з  дня  нараджэння
Сімяона  Полацкага  і  25-годдзю  Музея-бібліятэкі  Сімяона  Полацкага.  Сярод  удзельнікаў  канферэнцыі  быў
кандыдат  філалагічных  навук,  дацэнт  кафедры  гісторыі  беларускай  літаратуры  Беларускага  дзяржаўнага
ўніверсітэта Уладзімір Георгіевіч Кароткі, які прадставіў рукапіс дысертацыі М. І. Прашковіча «Паэзія Сімеона
Полацкага  (Ранні  перыяд —  1648—1664  гг.)»  (мал. 1).  Даклад  У. Г. Кароткага  стаў  сапраўднай  сенсацыяй.
Каштоўнасць дадзенай дысертацыі заключаецца ў тым, што яна яўляецца  першым айчынным даследаваннем,
прысвечаным творчасці Сімяона Полацкага.

Мал. 1. У. Г. Кароткі прадстаўляе працу М. Прашковіча, прысвечаную Сімяону Полацкаму



Што асабліва для нас важна — унікальная праца, што існуе на дадзены момант у адным экзэмпляры,
была  перададзена  К. Г. Кароткім  у  фонды НПГКМЗ (КП23-45092/1-2).  Дысертацыя  ўяўляе  сабой  два  тамы
машынапіснага  тэксту  (асноўны  тэкст  даследавання  і  дадатак;  на  255-ці  і  168-мі  лістах  адпаведна),  на
беларускай мове, датуецца яна 1964-м годам (мал. 2). 

Мал. 2. Дысертацыя М. Прашковіча (1964)

У дадзеным даследаванні М. Прашковіч звярнуўся да ранняй (дамаскоўскай) творчасці паэта XVII ст.,
якая да гэтага часу практычна не была даследавана, выкарыстоўваючы пры гэтым матэрыялы, што знаходзяцца
за межамі Беларусі. На вялікі жаль (у першую чаргу для беларускага літаратуразнаўства), праца так і засталася
не  апублікаванай,  а  гэта  значыць,  амаль  не  вядомай  шырокай  навуковай  грамадскасці.  Прычыны  такой
няўважлівасці  хаваюцца  ў  асаблівасцях  біяграфіі  самога  даследчыка,  што  прыпадае  на  часы  панавання
таталітарнай сістэмы, адной з ахвяраў якой стаў і таленавіты беларускі вучоны.

Мікалай Іванавіч Прашковіч (1932—1983) — літаратуразнаўца, крытык і перакладчык, вядомы як адзін
з  аўтараў  кніг  «450  год  беларускага  кнігадрукавання»  (1968),  «Гісторыя  беларускай  дакастрычніцкай
літаратуры» (1968),  «Очерки истории философской и социальной мысли Белоруссии (до 1917 г.)» (1973).  У
свой  час  (з  сярэдзіны 1960-х  гг.)  ён  шмат  публікаваўся  ў  перыядычным  друку  з  артыкуламі  і  рэцэнзіямі,
перакладаў з украінскай  мовы. У сваіх  працах выкарыстоўваў невядомыя матэрыялы, звязаныя з жыццём і
творчасцю класікаў старажытнай беларускай літаратуры [9] (мал. 3).

Мал. 3. Мікола Прашковіч (стаіць справа) з сябрамі. 1960-я гг.

Пасля заканчэння аспірантуры пры Інстытуце літаратуры АН БССР, з 1963 г. ён працаваў малодшым
навуковым, у 1969—1974 гг. — старшым навуковым супрацоўнікам гэтага інстытута.  У 1965 г.  М. Прашковіч
абараніў  дысертацыю  на  атрыманне  навуковай  ступені  кандыдата  філалагічных  навук,  падрыхтаваную  пад
кіраўніцтвам  доктара  філалагічных  навук  і  вядомага  даследчыка  старажытнарускай  і  ўсходнеславянскай
кніжнасці Ігара Пятровіча Яроміна (г. Ленінград). 

У  1970  г.  выйшла  падрыхтаваная  Міколам  Прашковічам  кніга  «Францішак  Скарына —  беларускі
першадрукар» з серыі «Школьнікам — аб гісторыі БССР» (мал. 4). Гэтае выданне, якое ёсць у фондах НПГКМЗ
(КП8-4343/229), было разлічана не толькі на вучняў старэйшых класаў, але і на шырокае кола чытачоў; яно ў
папулярнай  форме,  але  ў  той  жа  час  грунтоўна  і  паслядоўна  расказвала  аб  жыцці  і  дзейнасці  выдатнага



беларускага вучонага-гуманіста, раскрывала яго грамадска-палітычныя і філасофскія погляды, звяртаючы ўвагу
на той уплыў, які Скарына зрабіў на сваіх паслядоўнікаў [8].

Мал. 4. Кніга М. Прашковіча «Францішак Скарына – беларускі першадрукар» (Мінск, 1970)

Вядома, што планавалася таксама падобная кніжка пра Сімяона Полацкага. Яшчэ ў 1964 г. (як раз тады,
калі М. Прашковіч рыхтаваўся да абароны дысертацыі) ён пісаў у Зэльву Ларысе Геніюш: «Не ведаю, ці пісаў я
Вам,  што на 1966 год мне прапанавалі  выдаць невялікую кніжачку пра Полацкага,  прыкладна на 5 лістоў
[аўтарскі ліст — 40 тыс. друкарскіх знакаў, або прыкладна 22—23 старонкі машынапіснага тэксту. — В. А.], да
вясны гэтага года трэба падрыхтаваць» [3, с. 269].

Аднак менавіта ў 1966 г. пачаўся найбольш напружаны перыяд у лёсе Міколы Прашковіча. Пачалося
ўсё з таго, што ў 1965 г. выйшла кніга Аляксандра Фаміча Коршунава аб праваслаўным пісьменніку палемісце і
царкоўным дзеячы першай паловы XVII ст. Афанасіі Філіповічы [5] (мал. 5).

Мал. 5. Кніга А. Коршунава «Афанасий Филипович: жизнь и творчество» (Мінск, 1965)

М. Прашковіч адгукнуўся на працу калегі рэцэнзіяй, што была апублікаваная ў часопісе «Полымя» [7].
Менавіта  гэтая  рэцэнзія  і  выклікала,  па  словах  А. Дзярновіча,  «не  чуваную  раней  для  Савецкай  Беларусі
публічную гістарыяграфічную дыскусію» [1, с. 65]. Хоць увогуле Прашковіч даволі высока ацаніў даследаванне
Коршунава, але  раскрытыкаваў некаторыя гістарычныя стэрэатыпы, што панавалі на той час ў дачыненні да
поглядаў на ўнію і вызначэнне тэрміна «Літва».  Публікацыя Прашковіча выклікала рэзка адмоўную рэакцыю
галоўнага  афіцыйнага  гісторыка  БССР Лаўрэнція  Абэцэдарскага  і паслужыла  падставай  для  спецыяльнай
навуковай дыскусіі ў 1966 г. у Акадэміі  навук па пытаннях беларускай дзяржаўнасці і ацэнцы ролі царкоўна-
рэлігійнай уніі ў гісторыі беларускага народа.

Відаць,  з  гэтага  моманту М. Прашковіч  і  прыцягнуў  увагу  спецслужбаў,  якія  пачалі  збіраць на яго
кампрамат. Гэта было не складана, бо па ўспамінах усіх,  хто яго ведаў,  ён быў чалавек шчыры, адкрыты і
даверлівы, не хаваў сваіх зносінаў ні з Ларысай Геніюш, ні з украінскімі дысідэнтамі. Вельмі цікавыя сведчанні
аб падзеях тых дзён  беларускага літаратуразнаўца і фалькларыста Арсеня Ліса, паводле якіх справа так званага
«акадэмічнага  асяродку»,  у  выніку  якой  пацярпеў  цэлы  шэраг  беларускіх  навукоўцаў,  першапачаткова
фігуравала пад назвай «група Прашковіча» [6]). У 1974 г. Мікола Прашковіч быў звольнены з працы ў Акадэміі
навук  па  абвінавачванні  ў  «беларускім  нацыяналізме».  Працаваў  грузчыкам  у  гастраноме,  карэктарам  у



рэдакцыі часопіса «Родная прырода» і газеты «Вячэрні Мінск», вельмі спадзяваўся на перагляд справы, якога
пры жыцці так і не дачакаўся. У лютым 1983 г. ён трагічна загінуў пры пажары ў роднай вёсцы.

Музей-запаведнік прыняў на сябе абавязацельства падрыхтаваць і выдаць дысертацыю М. Прашковіча.
Выданне дысертацыі дазволіць зрабіць унікальную крыніцу даступнай шырокаму колу навукоўцаў і ўсіх, хто
цікавіцца жыццём і творчасцю Сімяона Полацкага.

Музейная актуалізацыя першага беларускага даследавання паэзіі Сімяона Полацкага прадугледжвае як
падрыхтоўку да выдання тэксту дысертацыі, так і шэраг мерапрыемстваў: выстава аднаго прадмета, сустрэчы і
відэа-інтэрв'ю з вядомымі даследчыкамі, навуковыя даклады, публікацыі, лекцыі, музейна-педагагічныя заняткі
і  інш.),  што паспрыяе пашырэнню ведаў пра дасягненні беларускай  навукі,  дапаможа вярнуць незаслужана
забытае імя таленавітага даследчыка Міколы Прашковіча.

Збор успамінаў пра М. І. Прашковіча павінен стаць адным з асноўных накірункаў працы над праектам. По-
стаць таленавітага даследчыка і яркай неардынарнай асобы, яго няпросты лёс выклікаюць не толькі спачуванне,
але і сапраўдную павагу. Як зазначае А. Дзярновіч: «Трагічная гісторыя Міколы Прашковіча не проста ілюструе
цяжкі выбар навукоўца-гуманітарыя, але паказвае таксама, якую вагу мелі ў той час друкаванае слова і смела
выказаная, нягледзячы на абставіны, думка даследніка» [2, с. 92]. Нездарма яшчэ ў 1965 г. Уладзімір Караткевіч,
якога з М. Прашковічам звязвалі шчырыя сяброўскія адносіны, прысвяціў яму верш «Маленне аб чашы» [4].

Стварэнне  інтэрнэт-рэсурса,  прысвечанага  матэрыялам  праекта,  а  таксама  выкарыстанне  такіх
традыцыйных  формаў  музейнай  камунікацыі,  як  лекцыі,  музейна-педагагічных  заняткі,  распрацоўка  і
правядзенне аўтарскай экскурсіі,  прысвечанай гісторыі даследавання жыцця і  дзейнасці Сімяона Полацкага,
дапамогуць далучыць шырокую грамадскасць да здабыткаў нацыянальнай культурнай спадчыны.

Папаўненне звестак аб жыцці і творчасці Сімяона Полацкага знойдзе сваё адлюстраванне і ў экспазіцыйна-
выставачнай дзейнасці супрацоўнікаў музея-запаведніка, у прыватнасці дазволіць унесці частковыя змяненні ў
экспазіцыю Музея-бібліятэкі.

Падагульненнем  працы  стане  стварэнне  відэафільма  па  назапашаных  падчас  рэалізацыі  праекта
матэрыялаў.

Такім чынам, мерапрыемствы праекта ўзнімуць на новы ўзровень практычную музейную дзейнасць,
паўплываюць на развіццё музея праз стварэнне новага раздзела экспазіцыі, прысвечанага гісторыі навуковага
вывучэння  спадчыны  Сімяона  Полацкага,  актывізуюць  асветніцкую  дзейнасць  музея  і  паспрыяюць
падтрыманню іміджу музея як навуковага і культурнага цэнтра сярод музейнай і навуковай супольнасці.

